
 � Hər il mart ayının 31-i Azərbaycanda dövlət 

səviyyəsində Azərbaycanlıların Soyqırımı Günü kimi 
qeyd edilir. Bu təqvim son yüz ildə Azərbaycan tarixində 
baş vermiş faciəli hadisələrin xalqın yaddaşındakı qanlı 
izlərini özündə əks etdirir. Azərbaycanlıların kütləvi 
şəkildə öldürülməsini, repressiyalara məruz qalmasını 
XX yüzilliyin ən qanlı səhifələrindən biri hesab etmək 
olar. 

1918-ci il martın 30-31-də 
Bakı Kommunası və erməni 
şovinistləri Azərbaycanda kütləvi 
qırğınlar, qətliamlar törətməklə 
bəşər tarixində misli görünməmiş 
soyqırıma imza atmışlar. Bu 
soyqırımının əsl hüquqi-siyasi 
qiyməti isə Azərbaycan dövlət 
müstəqilliyinə qovuşduqdan sonra 
verilmişdir. Mart hadisələrinin 
80-ci ildönümündə - 1998-ci 
il martın 26-da ümummilli 
lider Heydər Əliyevin imzala-
dığı “Azərbaycanlıların soyqı-
rımı haqqında” fərman erməni 
millətçilərinin hərəkətlərinə 
verilən ilk dolğun və hərtərəfli 
hüquqi-siyasi qiymət olmuşdur. 
Bu fərman Azərbaycanın indiki və 
gələcək nəsillərinin milli yaddaşı-
nın qorunması baxımından da bir 
növ proqram sənədidir. Fərmanda 
deyilir ki, Azərbaycan Respub-
likası müstəqillik qazandıqdan 
sonra xalqımızın tarixi keçmişinin 
obyektiv mənzərəsini yaratmaq 
imkanı əldə edilmişdir. Uzun illər 
gizli saxlanılan, üzərinə qadağa 
qoyulmuş həqiqətlər açılır, təhrif 
olunmuş hadisələr özünün əsl 
qiymətini alır. Azərbaycan xalqına 
qarşı dəfələrlə törədilmiş və uzun 
illərdən bəri öz siyasi-hüquqi 
qiymətini almamış soyqırımı da 
tarixin açılmamış səhifələrindən 
biridir.

Təəssüflər olsun ki, bu insan 
qatillərinin bənzəri olmayan 
vəhşilikləri obyektiv və ya sub-
yektiv səbəblərdən zaman-zaman 
unutdurulmuş, tarixi məqamlar 
təhrif olunmuşdur. Bu məsələyə 
böyük ürək ağrısı, vətəndaş 
yanğısı ilə yanaşan ümummilli 
lider Heydər Əliyev deyirdi: 
“Bu hadisələri, onların dərslərini 
unutmağa bizim haqqımız 
yoxdur. Tarixi yaddaşsızlıq və 
unutqanlıq xalqımıza baha başa 
gələ bilər. Azərbaycanlılara qarşı 
zaman-zaman törədilən bu ağır 
cinayətləri unutmamaq, böyüyən 
nəsli bədxah qüvvələrə və 
onların məkrli niyyətlərinə qarşı 
ayıq-sayıqlıq ruhunda tərbiyə 
etmək mühüm vəzifədir”.

Artıq dünya ictimaiyyətinə 
bəlli olan erməni terrorizmi 
“Daşnaksütyun” partiyasının 
1907- ci ildə qəbul edilmiş 
nizamnaməsinə uyğun şəkildə 
aparılmışdır. Bu cinayət faktı 
ictimai-siyasi, iqtisadi, mədəni 
dəyişikliklər əsas götürülərək 
müxtəlif metod və istiqamətlərlə 
həyata keçirilmişdir. Erməni 
terrorçularına bütün erməni 
xalqı, xüsusilə də erməni dias-
poru tərəfindən maliyyə yardımı 
göstərilməsi də sirr deyildir.  

Onu da xatırladım ki, erməni 
terrorçuları indiyədək yalnız 
türklərə qarşı deyil, eyni zaman-
da, erməni xalqının ədalətsiz 
mövqeyini müdafiə etməyən 
ermənilərə, ruslara, ləzgilərə qar-
şı da terror aktı tətbiq etmişlər. 
Rus tədqiqatçı-jurnalisti V. 
Veliçko “Qafqaz” əsərində yaz-
mışdır: “... Yelizavetpol quberni-
yasının Tərtər qəsəbəsinə ruslar 
tərəfindən gətirilib yerləşdirilən 
ermənilər sonradan iblis 
qəddarlığı ilə elə ruslara qarşı da 
müsibətlər törədirlər... Erməni 
quldurları qəsəbədə yaşayan rus 
ailələrini qorxu altında saxlayır, 
nümayəndə göndərib onların 

bu yaşayış məntəqəsini tərk 
etmələrini tələb edirlər. Rusların 
qəsəbədən çıxmadıqlarını görən 
əli xəncərli ermənilər onların 
içməli su gətirdikləri yolu kəsir, 
dinc sakinləri bulağa buraxmır-
lar. Rusların məcbur qalıb içməli 
su kimi istifadə etdikləri çaya pe-
yin, heyvan cəmdəkləri tökərək, 
suyu zəhərləyir, qəsəbədə 
dəhşətli xəstəliyin yayılmasına 
nail olurlar. Bunun qarşısının 

alınması məqsədilə göndərilən 
erməni həkimi öz vəzifəsini 
yerinə yetirmək əvəzinə, “rus 
köpəkləri, buradan rədd olun, 
yoxsa, hamınız qırılacaqsınız!” 
deyir. Öz havadarlarına qarşı 
nankorluq edən millətdən bundan 
artıq nə gözləmək olar?!.”. 

Yuxarıda adı çəkilən erməni 
terror təşkilatı tərəfindən Qaf-
qazın baş rəisi, general-adyu-
tant, knyaz Qriqori Sergeyeviç 
Qolitsin 1903-cü il oktyabr 
ayının 14-də, həmin il avqus-
tun 13-də isə Aleksandropol 
(Gümrü) şəhərində rus provaslav 
kilsəsinin baş keşişi Vasiliyev 
işgəncə ilə öldürülmüşdür. 1904-
cü il sentyabrın 11-də Gəncə 
quberniyasının vitse-qubernatoru 
Andrey Andreyevi, dekabrın 
15-də Şuşa şəhər polisinin rəisi, 
polkovnik Saxarovu da erməni 
terrorçuları qətlə yetirmişlər. 
1905-ci ildə Qafqaz canisini 
İllarion Vorontsov-Daşkovu, 
həmin ilin 19 fevralında İrəvan 
şəhərində quberniya həkimi, 
mülki müşavir Urazovu, 1907-
ci ildə terrorçu erməni silahlı 
dəstələrinə qarşı çıxdığına görə 
general Maqsud Əlixanov Avars-
kini ailə üzvləri ilə birlikdə Dro 
(Drastamsat) Kanayan, Kamo 
(Simon Ter-Petrosyan) tərəfindən 
vəhşicəsinə öldürülmüşlər. 

Ermənilərin terror 
əməliyyatını planlı şəkildə 
həyata keçirmələri ilə bağlı bir 
məqama da toxunmaq istərdim. 
Erməni nümayəndələrinin 1919-
cu ildə İrəvanda keçirilmiş 9-cu 
ümumdünya qurultayında terror 
aktlarının aparılması barədə xü-
susi qərar qəbul edilmişdir. Onun 
icrası isə əslən Türkiyə ermənisi 

olan Haqolder Hakopyan adlı 
şəxsə tapşırılmışdır. Şahan Natoli 
ləqəbli bu caninin göstərişi ilə 
1921-ci ilin mart ayının 19-da 
Berlin şəhərində Türkiyənin siya-
si və ictimai xadimi, daxili işlər, 
sonralar isə müdafiə naziri olmuş 
Tələt Paşa Soqolan Terilyan adlı 
bir erməni terrorçusu tərəfindən 
qətlə yetirilmişdir. Berlin 
məhkəməsinə çıxarılmış qatil S. 
Terilyan ermənilərin hakimlərə 
verdikləri külli miqdarda rüşvət 
nəticəsində bəraət qazanmışdır. 

Yeri gəlmişkən, Tələt 
Paşanın qətli ilə əlaqədar 1989-
cu ildə ABŞ-da nəşr edilən 
“National Geographic” jurna-
lında bir yazı nəşr olunmuşdur. 
Məqalədə göstərilir ki, jurnalist 
Belqrad şəhərində bir erməni 
ilə təsadüfən tanış olur. Söhbət 

zamanı aydın olur ki, həmin şəxs 
Tələt Paşanı qətlə yetirən qatil 
erməninin oğludur. Jurnalist ona 
belə bir sualla müraciət edir: “Bu 
hərəkəti necə qiymətləndirmək 
olar?”. Erməni isə cavabında 
deyir ki, mən atamın bu hərəkəti 
ilə fəxr edirəm...

Erməni terrorçula-
rı Azərbaycan Demokratik 
Cümhuriyyətinin simalarına 
da düşmən kəsilmiş, 1921-ci 
ilin yay aylarında Fətəli xan 
Xoyskini, Həsən bəy Ağayevi, 
Firudin bəy Köçərlini qətlə 
yetirmişlər. Yaxud, başqa bir 
fakt. 1921-ci ilin yanvar ayında 
Nəriman Nərimanovun göstərişi 
ilə Almaniyaya neft avadanlığı 
almaq üçün göndərilən Behbuda-
ğa Cavanşir yolüstü İstanbulda 
olarkən Malta adasında sürgündə 
olan dostu Əhməd bəy Ağayevə 
baş çəkib evdən çıxarkən daşnak 
partiyasının üzvü Tolpakyan onu 
öldürmüşdür... 

SSRİ dağıldıqdan sonra 
müstəqillik qazanmış Ermənistan 
Respublikası dövlət səviyyəsində 
terroru dəstəkləyərək, terror-
çuluğu təcavüzkar siyasətinin 
əsas vasitələrindən birinə 
çevirmişdir. Çoxsaylı faktlar, 
məhkəmə materialları sübut edir 
ki, Azərbaycanın dinc əhalisinə 
qarşı, o cümlədən nəqliyyat 
vasitələrində törədilən terror 
aktları Ermənistan hökuməti 
tərəfindən maliyyələşdirilərək, bu 
ölkənin xüsusi xidmət orqanları 
tərəfindən həyata keçirilmiş-
dir. Ötən əsrin 90-cı illərinin 
əvvələrində Ermənistanın rəsmi 
dairələri “Daşnaksütyun”, 
ASALA, MAQ, “Erməni birliyi”, 
“Erməni Azadlıq Cəbhəsi” və 

digər məşhur erməni terror 
təşkilatları fəallarının reabilita-
siyası məqsədi ilə genişmiqyaslı 
kampaniyaya başlamış, onlara 
sığınacaq verməklə yaşayış və 
fəaliyyətləri üçün şərait yarat-
mış, müvafiq maliyyə dəstəyi 
göstərmişlər. 1983-cü ilin iyul 
ayında Parisdə Orli aeroportunda 
8 nəfərin ölümü və 60 nəfərin 
yaralanması ilə nəticələnmiş 
terror aktına görə ömürlük həbs 
cəzasına məhkum edilmiş terror-
çu Varocyan Qarabedyanın azad 
olunması üçün Ermənistanda 

dövlət səviyyəsində imzatopla-
ma kampaniyası keçirilmişdir. 
2001-ci ilin aprelində Fransa 
məhkəməsi tərəfindən azad 
olunan terrorçu Ermənistanda 
rəsmi sığınacaq tapmışdır. 
Məşhur terrorçu, Qərbi Avropada 
“ASALA-nın inqilabi hərəkatı” 
adlı qruplaşmasının rəhbəri, 
1985-ci il noyabrın 28-də 6 il 
müddətinə həbs olunmuş Monte 
Melkonyan 1990-cı ildə Fransa 
həbsxanasından buraxılaraq, 
Ermənistana gəlmiş və terror 
fəaliyyətini davam etdirmək 
üçün buradan Dağlıq Qarabağa 
göndərilmişdir. 

M.Melkonyan Azərbaycanın 
Xocavənd rayonunun işğalı 
zamanı erməni terror dəstəsinin 
komandiri olmuşdur. 1993-cü 
ildə Dağlıq Qarabağda öldürülən 
terrorçunun Yerevanda dəfn 
mərasimində rəsmi şəxslər, o 
cümlədən Ermənistan prezidenti 
də iştirak etmişdir. “Ermənistanın 
milli qəhrəmanı” elan olunmuş 
bu beynəlxalq terrorçunun adı 
Müdafiə Nazirliyinin diversiya 
mərkəzlərindən birinə verilmişdir. 

Məşhur terrorçu, “Daşnak-
sütyun” partiyasının “Dro” terror 
qrupunun üzvü Qrant Markar-
yan Dağlıq Qarabağda terrorçu 
dəstələri yaradanlardan və 
Ermənistandan gətirilən silahlar 
vasitəsilə buradakı terrorçu qrup-
ların silahlandırılmasında fəal 
iştirak edənlərdən biri olmuşdur. 

1981-ci ildə Parisdə Türkiyə 
səfirliyinə basqının təşkilatçısı 
Vazqen Sislyan 1992-ci ildə 
Yerevandan Xankəndinə 
göndərilmişdir. V. Sislyan 
azərbaycanlılara qarşı terror 
aktlarının keçirilməsində fəal 
iştiraklarına görə sabiq prezident 
Robert Koçaryan tərəfindən “Qa-
rabağ müharibəsinin qəhrəmanı” 
adına layiq görülmüşdür. 

Qarabağın dinc azərbaycanlı 
əhalisinin öldürülməsində 
Ermənistan xüsusi xidmət orqan-
larının himayə etdiyi Əbu Əli 
və Hilbert Minasyan kimi Yaxın 
Şərq mənşəli terrorçular da fəal 
iştirak etmişlər. 

Ermənistan dövlətinin və 
erməni diasporunun maliyyə 
və təşkilati yardımı ilə dün-
yanın müxtəlif ölkələrində 
fəaliyyət göstərən erməni terror 
təşkilatlarının Azərbaycana qarşı 
apardıqları müharibə 1980-ci 

illərdən başlayaraq ardıcıl 
xarakter almışdır. Azərbaycanın 
Dağlıq Qarabağ bölgəsi və onun 
ətrafındakı 7 rayonun işğalı 
zamanı kütləvi vahimə yarat-
maq, çoxlu insan tələfatına nail 
olmaq məqsədi ilə Ermənistanın 
xüsusi xidmət orqanları 
hərbi əməliyyatların getdiyi 
ərazilərdən xeyli uzaqda, dinc 
azərbaycanlı əhalisinin yaşadığı 
məntəqələrdə terror aktları təşkil 
etmiş, nəticədə minlərlə günahsız 
insan həlak olmuşdur. 

Həmin terror aktlarından bir 

neçəsini xatırlatmaq istərdim. 
1989-cu il sentyabrın 16-da 
“Tbilisi-Bakı”, 1990-cı il fevralın 
18-də “Şuşa-Bakı”, 1990-cı il 
iyulun 11-də “Tərtər-Kəlbəcər” 
sərnişin avtobusları partladılmış-
dır. 1993-cü il iyunun 2-də  Bakı 
dəmir yolu vağzalında sərnişin 
qatarı vaqonunun partladılması 
nəticəsində dövlətə külli miqdar-
da maddi ziyan dəymişdir. Partla-
yışın icraçısı Rusiya vətəndaşı 
İqor Xatkovski Ermənistan 
Respublikası Milli Təhlükəsizlik 
Baş İdarəsi kəşfiyyat şöbəsinin 
rəisi, polkovnik Caan Ohanesyan 
tərəfindən məxfi əməkdaşlığa 
cəlb edilərək, cəsusluq və terror-
çuluq məqsədilə Azərbaycana 
göndərildiyini, böyük insan 
tələfatı ilə nəticələnəcək 
partlayışlar törətmək tapşırığı 
aldığını etiraf etmişdir. İstintaq 
zamanı sübuta yetirilmişdir ki, 
həmin qrup 1992-1994-cü illərdə 
Rusiya ərazisindən Bakıya gələn 
sərnişin qatarlarında silsilə part-
layışlar törətmişdir.

Son iki yüz ildə erməni 
millətçilərinin və оnlаrın 
hаvаdаrlаrının azərbaycanlılara 
qarşı apardıqları soyqırımı və 
deportasiya siyasəti xalqımızın 
qan yaddaşından heç zaman 
silinməyəcəkdir.

Erməni millətçilərinin 
xalqımıza qarşı təcavüzü hələ də 
davam etməkdədir. Siyasi-ideo-
loji təxribat və dezinformasiya 
sahəsində zəngin təcrübəyə malik 
erməni millətçiləri və xaricdəki 
erməni lobbisi ölkəmizə qarşı əsl 
niyyətlərini gizlədərək, hiyləgər 
üsullarla dünya xalqlarını çaşdır-
mağa və XX əsrdə törətdikləri 
qırğın və işğalları unutdurmağa 
çalışırlar.

Ulu öndər Heydər Əliyevin 
1998-ci il martın 26-da imzaladı-
ğı “Azərbaycanlıların soyqırımı 
haqqında” fərman ilə 31 Mart 
– Azərbaycanlıların Soyqırı-
mı Günü elan edilmişdir. Bu 
fərman Azərbaycan xalqına qarşı 
yönəlmiş soyqırımı cinayətinin 
bugünkü və gələcək nəsillərə 
çatdırılması, bütün dünyada 
ermənilər tərəfindən törədilən 
qırğınlara siyasi qiymət verilməsi 
baxımından olduqca mühüm bir 
sənəddir.

Əvəz Mahmud LƏLƏDAĞ, 
Sumqayıt Dövlət 

Universitetinin müəllimi

Azərbaycan Milli Məclisi ilə 
Sankt-Peterburq Qanunvericilik 

Məclisi arasında əməkdaşlıq genişlənir
 � Azərbaycan Milli Məclisinin sədri Oqtay 

Əsədov Sankt-Peterburq Qanunvericilik Məclisinin 
sədri Vyaçeslav Makarov ilə görüşüb. 

Vyaçeslav Makarov 
Azərbaycan xalqının ümum-
milli lideri Heydər Əliyev ilə 
görüşlərini böyük məmnuniyyətlə 
xatırlayaraq iki ölkə arasında 
əməkdaşlığın yüksək səviyyəyə 
qalxmasında Prezident İlham 
Əliyevin və Prezident Vla-
dimir Putinin şəxsi dostluq 
münasibətlərinin rolunu xüsusi 
vurğulayıb. Qanunvericilik 
Məclisinin rəhbəri Sankt-
Peterburqda 300 mindən çox 
azərbaycanlının yaşadığını 
və müxtəlif sahələrdə uğurla 
fəaliyyət göstərdiyini diqqətə 
çatdırıb. O, Azərbaycanda 

rus dilinə və mədəniyyətinə 
göstərilən xüsusi diqqət və qay-
ğıya görə ölkəmizin rəhbərliyinə 
təşəkkürünü bildirib. Vyaçes-
lav Makarov Azərbaycan ilə 
Sankt-Peterburq arasında iqtisadi 
əlaqələri genişləndirməyin, idxal 
və ixracın səviyyəsinin artırılma-
sının vacibliyini qeyd edib.  

Oqtay Əsədov Sankt-
Peterburq Qanunvericilik 
Məclisinin sədri vəzifəsinə 
yenidən seçilməsi münasibətilə 
Vyaçeslav Makarovu təbrik edib. 
O bildirib ki, Azərbaycanda 
Rusiya kapitalı ilə işləyən 600 
müəssisə, Cənubi Qafqazda ən 

çoxsaylı rus diasporu fəaliyyət 
göstərir. Ölkəmizdə rus dilində 
dövrü mətbuat çap olunur, 340-
dan çox orta məktəbdə təhsil rus 

dilində aparılır. Azərbaycan Rusi-
yanın 70-dən çox regionu ilə iq-
tisadi sahədə sıx əməkdaşlıq edir, 
20 regionla, o cümlədən Sankt-
Peterburqla ikitərəfli sazişlər im-
zalanıb. Qarşılıqlı surətdə faydalı 
əməkdaşlığı davam etdirmək üçün 
möhkəm qanunvericilik bazası 
yaradılıb. Oqtay Əsədov Vyaçes-
lav Makarovu Azərbaycana səfərə 
dəvət edib. 

Görüşdə Milli Məclis ilə 
Sankt-Peterburq Qanunvericilik 
Məclisi arasında əməkdaşlığın 
perspektivləri ətrafında fikir 
mübadiləsi aparılıb.  

Azərbaycan parlamentinin AŞPA və 
Rusiya Dövlət Duması ilə əməkdaşlığının 
inkişaf perspektivləri müzakirə olunub 

 � Rusiyanın Sankt-Peterburq şəhərində 
keçirilən MDB Parlamentlərarası Assambleyasının yaz 
sessiyasında iştirak edən Azərbaycan Milli Məclisinin 
sədri Oqtay Əsədov Avropa Şurası Parlament 
Assambleyasının (AŞPA) sədri Pedro Aqramunt ilə 
görüşüb.

Görüşdə Azərbaycan 
parlamenti ilə AŞPA ara-
sında əməkdaşlığın inkişaf 
perspektivləri müzakirə olunub.

Oqtay Əsədov Pedro Aq-
ramuntun AŞPA-nın sədri kimi 
Azərbaycana səfərini xatırlayıb 
və onun ölkəmizin  başlıca 
problemi olan Dağlıq Qarabağ 
münaqişəsinin nizama salınması 
prosesi barədə yaxşı məlumatının 
olduğunu qeyd edib.  

Görüşdə qeyd olunub ki, 
Azərbaycanın AŞPA-dakı möv-
qeyi getdikcə güclənir, qurumla 
əlaqələr genişlənir. Tərəflər qar-
şılıqlı maraq doğuran mövzuların 
müzakirə edilməsinin önəmini 
vurğulayaraq, Azərbaycanın bəzi 
məsələlərin həlli baxımından mü-
hüm ölkə olduğunu qeyd ediblər.

* * *
Milli Məclisin sədri Oqtay 

Əsədov Rusiya Dövlət Dumasının 

spikeri Vyaçeslav Volodin ilə də 
görüşüb. Görüşdə Azərbaycan 
parlamenti ilə Dövlət Duması 
arasında əlaqələrin ölkələrimizin 
strateji tərəfdaşlıq münasibətləri 
zəminində sürətlə inkişaf 
etdiyi bildirilib, əməkdaşlığın 

perspektivləri ilə bağlı bir 
sıra məsələlər ətrafında fikir 
mübadiləsi aparılıb.

Tərəflər Rusiya Dövlət 
Dumasının sədri Vyaçeslav 
Volodinin bu ilin sentyabrında 

Azərbaycana səfəri ilə bağlı 
məsələləri də müzakirə ediblər. 

Fəridə ABDULLAYEVA, 
AZƏRTAC-ın xüsusi müxbiri

Sankt-Peterburq

İ.M.Seçenov adına Birinci 
Moskva Dövlət Tibb 

Universitetinin Bakı filialına 
qəbul olunmaq istəyən 

abituriyentlərin nəzərinə!
 � İ.M.Seçenov adına Birinci 

Moskva Dövlət Tibb Universitetinin 
(MDTU) Bakı filialına qəbul Dövlət 
İmtahan Mərkəzi tərəfindən ali təhsil 
müəssisələrinin bakalavriat səviyyəsinə 
tələbə qəbulu ilə bağlı keçirilən birinci 
(yaz) imtahanın nəticələri əsasında 
aparılacaq.

 AZƏRTAC xəbər verir ki, MDTU-nun Bakı filia-
lına qəbul olunmaq istəyən abituriyentlər birinci (yaz) 
imtahanda iştirak etməlidirlər.

“Bakı-2017”-nin ulduz səfiri 
Tünzalə Ağayeva “Salam, Bakı” 

mahnısını könüllülərlə birgə ifa edib
 � “Bakı-2017” IV İslam Həmrəyliyi Oyunlarının 

könüllüləri və yarışın ulduz səfiri Tünzalə Ağayeva “Salam, 
Bakı” könüllülərin himni”ni birgə ifa ediblər. “Salam, 
Bakı” könüllülərin himni”nin sözləri IV İslam Həmrəyliyi 
Oyunlarının Əməliyyat Komitəsinin korporativ direktoru Elçin 
Səfərov və musiqisi ulduz səfir Tünzalə Ağayeva tərəfindən 
yazılıb və könüllülərə həsr olunmuş ilk mahnıdır. 

AZƏRTAC “Bakı-
2017”-nin saytına istinadla 
xəbər verir ki, himndə pop 
janrından istifadə olunsa da, 
milli musiqi alətlərimiz olan 
tar, qaval, zərb alətlərinin də 
ifası var.  

Himn Tünzalə Ağayeva 
tərəfindən müxtəlif seçim 
proseslərindən keçərək 
seçilmiş istedadlı könüllülərlə 
birlikdə oxunub. Eyni za-
manda, “Salam, Bakı” könüllülərin 
himninin səsləndirilməsində 
könüllülərlə yanaşı, “Azərbaycanın 
səsi” yarışmasında fərqlənən ifaçılar 
da iştirak ediblər.

Tünzalə Ağayeva deyib: 
“Könüllülərlə birgə olmaq mənim 
üçün şərəfdir. Könüllü olmaq artıq 
öz işini dərk edərək xüsusi zövqlə 

çalışmaq deməkdir. Hər hansı peşə 
üzrə könüllü kimi çalışmaq təcrübə 
baxımından gənclərimizə çox böyük 
şansdır. Hər bir insan peşəsini 
sevməli, ondan zövq almalıdır. Mən 
də “Bakı-2017”nin ulduz səfiri kimi 
öz işimi sevirəm və “Salam, Bakı” 
könüllülərin himni” ilə bu sahədə 
öz töhfəmi verməyə çalışıram. 

“Bakı-2017”-nin 4 dəyərindən (sülh, 
həmrəylik, birlik, mükəmməllik) 
mükəmməlliyi seçir və hamı-
nı öz işində mükəmməl olmağa 
səsləyirəm”. 

IV İslam Həmrəyliyi Oyunlarının 
Əməliyyat Komitəsinin korporativ 
direktoru, könüllülərin səfiri Elçin 
Səfərov bildirib: “Biz könüllülər 
üçün hər fürsəti dəyərləndiririk. Təbii 
ki, könüllü üçün ilk himnin mətnini 
yazdığıma görə qürur duyuram. 
Aprelin 30-dək könüllülər gündə 
2 təlimdə iştirak edəcəklər. Bu 
təlimlər zamanı könüllülər himnin 
məşqini də təşkil edə bilər, həmçinin 
öz aralarından ən yaxşı ifaçıları da 
seçə bilərlər. Çünki hər bir könüllü 
tələbədir, yeni təcrübə qazanmaq 
üçün kövrək addımlarını atır. Ona 
görə də hər birimiz onlar üçün lazımi 
şəraiti yaratmalıyıq. Ölkəmizin ev 
sahibliyi edəcəyi “Bakı-2017”-də 
də könüllülərin əməyi böyükdür və 
danılmazdır.

Himn ilk dəfə martın 23-də 
“Domestic Grassroots” proqramı 
çərçivəsində təşkil olunan “Oyunlara 
50 gün qaldı” tədbirində səslənib.  

Milli Məclisin sədri Sankt-Peterburqda 
ATƏT-in Parlament Assambleyasının 

prezidenti ilə görüşüb
 � Rusiya Federasiyasının Sankt-Peterburq 

şəhərində səfərdə olan Azərbaycan Respublikası Milli 
Məclisinin sədri Oqtay Əsədov ATƏT-in Parlament 
Assambleyasının (PA) prezidenti xanım Kristine 
Muttonen ilə görüşüb. 

Azərbaycan parlamentinin 
sədri Ermənistan-Azərbaycan, 
Dağlıq Qarabağ münaqişəsinin 
nizamlanması istiqamətində 
danışıqların hazırkı vəziyyəti 
və perspektivlərindən danışaraq 
təəssüflə vurğulayıb ki, ATƏT-in 
Minsk qrupu çərçivəsində danı-

şıqlar prosesinin davam etməsinə, 
Minsk qrupunun həmsədrlərinin 
daim dəyişməsinə baxmayaraq, 
münaqişə hələ də öz həllini 
tapmayıb. Milli Məclisin spikeri 
qeyd edib ki, danışıqlar prosesi 
sonsuz davam edə bilməz və bu 
məsələnin həllinin həvalə olun-

duğu Minsk qrupu daha qətiyyətli 
addımlar atmalıdır. Beynəlxalq 
təşkilatlarda Azərbaycanla bağlı 
müzakirələrdə ikili standartlara 
yol verildiyini, özlərini insan 
haqlarının müdafiəçisi sayan 
qurumların Azərbaycanda bir 
milyon qaçqın və məcburi köçkü-
nün taleyinə laqeyd qaldıqlarını 
vurğulayan Oqtay Əsədov deyib 
ki, işğalçı ölkə ilə əraziləri işğal 
edilmiş ölkə arasında bərabərlik 
işarəsinin qoyulması düzgün 
deyil. 

ATƏT PA-nın preziden-
ti rəhbərlik etdiyi təşkilatın 
Azərbaycanla sıx əlaqələrindən 
məmnunluq ifadə edib, dün-
yada terrorizm dalğasının 
tüğyan etdiyi bir dövrdə bu 
əlaqələrin əhəmiyyətini vur-
ğulayıb. K.Muttonen Minsk 
qrupu həmsədrlərinin görüşünün 
keçirilməsinin vacibliyini diqqətə 
çatdırıb.  

Görüşdə Azərbaycan ilə 
ATƏT-in Parlament Assambleyası 
arasında əməkdaşlığın daha da 
dərinləşdirilməsinə dair məsələlər 
ətrafında fikir mübadiləsi aparılıb.

ATƏT PA-nın yeni seçilmiş 
vitse-prezidenti, Milli Məclisin 
deputatı Azay Quliyev görüşdə 
iştirak edib. 

Bəşəriyyət erməni vəhşiliyinə

31 Mart Azərbaycanlıların Soyqırımı Günüdür Azərbaycanlılara qarşı zaman-zaman törədilən 
ağır cinayətləri unutmamaq, böyüyən nəsli bədxah 
qüvvələrin məkrli niyyətlərinə qarşı ayıq-sayıqlıq 
ruhunda tərbiyə etmək mühüm vəzifədir.

Heydər ƏLİYEV 
Ümummilli lider

göz yummamalıdır


